ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ԱՊՐԻԼԻ 25-Ի N 611-Ա ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1. Ընթացիկ իրավիճակը և իրավական ակտի անհրաժեշտությունը

2024 թվականի ապրիլի 25-ին N 611-Ն որոշմամբ ՀՀ կառավարության կողմից հաստատվել է «Հայաստանի Հանրապետության էկոնոմիկայի նախարարին և Հայաստանի Հանրապետության տարածքային կառավարման և ենթակառուցվածքների նախարարության պետական գույքի կառավարման կոմիտեին լիազորելու մասին» որոշման (այսուհետ՝ Որոշում) նախագիծը։
Որոշմամբ հաստատված N2 հավելվածի՝ 1․10 կետի 5-րդ ենթակետով սահմանվել է, որ «Համաշխարհային առևտրի կենտրոն Երևան» փակ բաժնետիրական ընկերության պետական գրանցումից հետո՝ 75 օրվա ընթացքում կատարել իր կողմից ձեռք բերված Ընկերության բաժնետոմսերի դիմաց վճարումը (ներդրումը) ՀՀ, ք. Երևան, Կենտրոն, Մ. Սարյան փողոց 22 շենք, 2 շինություն հասցեում (վկայական՝ N 03032022-01-0029) գտնվող անշարժ գույքով (այսուհետ՝ Գույք 1)՝ գնահատված արժեքը՝ 4,161,260,000 (չորս միլիարդ մեկ հարյուր վաթսունմեկ միլիոն երկու հարյուր վաթսուն հազար) ՀՀ դրամ՝ Ընկերության հետ կնքելով համապատասխան պայմանագիր։ 
Որոշմամբ հաստատված N2 հավելվածի՝ 1․10 կետի 6-րդ ենթակետով սահմանվել է, որ «Համաշխարհային առևտրի կենտրոն Երևան» փակ բաժնետիրական ընկերության պետական գրանցումից  հետո՝ 75 օրվա ընթացքում կատարել իր կողմից ձեռք բերված Ընկերության բաժնետոմսերի դիմաց վճարումը (ներդրումը) ՀՀ, ք.  Երևան,  Կենտրոն,  Սարյան  փողոց 22 (վկայական՝ N15122021-01-0282) հասցեում գտնվող անշարժ գույքով (այսուհետ՝ Գույք 2)՝ գնահատված արժեքը՝ 6,788,000,000 (վեց միլիարդ յոթ հարյուր ութսունութ միլիոն) ՀՀ դրամ (ներառյալ ավելացված արժեքի հարկը և հողամասի կադաստրային  արժեքը)՝  Ընկերության  հետ  կնքելով  համապատասխան պայմանագիր։
Վերոնշյալ գործընթացների իրականացման ընթացքում առաջացել են որոշակի խնդիրներ, որոնց լուծման նպատակով առաջարկվում է Որոշմամբ հաստատված N2 հավելվածի՝ 1․10 կետի 5-րդ և 6-րդ ենթակետերում «75» թիվը փոխարինել «89» թվով, ինչը հնարավորություն կտա սույն նախագծով առաջարկվող հավելյալ 15 օրվա ընթացքում լուծել առաջացած խնդիրները և օրենսդրությամբ սահմանված ժամկետներում  իրականացնել վերոնշյալ գործընթացները։

2. Առաջարկվող կարգավորման բնույթը
Առաջարկվող փոփոխությամբ հնարավորություն կստեղծվի օրենսդրությամբ սահմանված կարգով կատարել ներդրումները կանոնադրական կապիտալում։

3. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ Էկոնոմիկայի նախարարության կողմից: 

4.  Ակնկալվող արդյունքը
Որոշմամբ սահմանված գործընթացները իրականացնելուց հետո, հնարավոր կլինի ներդրումային ծրագրի իրականացումը։

5.  Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին
Նախագծի ընդունման կապակցությամբ պետական բյուջեում երկարաժամկետում նախատեսվում է եկամուտների ավելացում՝ հաշվի առնելով իրականացվելիք ներդրումների տնտեսական ազդեցությունը, իսկ տեղական ինքնակառավարման մարմնի բյուջեում ակնկալվում է սեփականության եկամուտների ավելացում:

6. Կապը ռազմավարական փաստաթղթերի հետ` Հայաստանի վերափոխման ռազմավարություն 2050, Կառավարության 2021-2026 թվականի ծրագիր, ոլորտային և/կամ այլ ռազմավարություններ.
Նախագիծը բխում է ՀՀ կառավարության 2021-2026թթ. ծրագրի «2․5 ԶԲՈՍԱՇՐՋՈՒԹՅՈՒՆ», «2.6 ՈՐԱԿԻ ԵՆԹԱԿԱՌՈՒՑՎԱԾՔ» և «2.7 ՔԱՂԱՔԱՇԻՆՈՒԹՅՈՒՆ» կետերից։ Ծրագրի իրականացման արդյունքում կներգրավվեն նոր ներդրումներ, կստեղծվեն նոր աշխատատեղեր, կբարձրանա Երևան քաղաքի նկատմամբ գրավչությունը, կբարելավվի գործարար միջավայրն ու զբոսաշրջության մակարդակը, ինչը բնականաբար սոցիալ-տնտեսական բարձր նշանակություն կունենա Երևան քաղաքի, հարակից մարզերի և ամբողջ հանրապետության համար: Ծրագրի նպատակն է նաև կառուցել կայուն ենթակառուցվածքներով, ծախսարդյունավետ ռեսուրսներով քաղաքաշինական տեսակետից կարևոր նշանակություն ունեցող World Trade Center (WTC) անվամբ Ա դասի գերժամանակակից բիզնես էկոհամակարգ։

